
Leta Ayisyen kontinye bafwe dwa enfòmasyon Pèp ayisyen an ak absans li nan CIDH pou yon odyans tematik sou dwa aksè ak enfòmasyon 
Nan dat 17 mas 2015 lan, komisyon Entè Ameriken Dwa Moun (CIDH) te òganize yon seyans odyans nan vil Washington sou dwa aksè ak enfòmasyon . Seyans sa te gen pou objektif prezante devan Komisyon Entè Amiriken Dwa Moun nan temwaye sou gwo absans transparans ki genyen nan kad devlopman endistri minyè ak touristik an Ayiti. Odyans sila se te inisyativ 2 regwoupman òganizasyon  sosyete sivil ak mouvman sosyal Ayisyen an, Kolektif Jistis Min
 ak Obsèvatwa Megapwojè touristik yo nan tèt kole ak Global Justice Clinic (NYU). 
N ap raple, odyans CIDH yo se yon espas kote otorite Leta vin engaje ak gwoup sosyete sivil ki fè demann lan sou yon sijè ki gen rapò ak vyolasyon dwa sitwayen ak sitwayèn anndan yon peyi. Malerezman nan ka odyans sa a, Leta Ayisyen pat prezante devan komisyon an malgre yo te resevwa envitasyon an, ni yo pa bay okenn eskplikasyon sou absans yo. Konsa, odyans  sou dwa aksè enfòmasyon an te fèt ak 2 regwoupman ak komisè Komisyon Enterameriken Dwa Moun yo sèlman.

Odyans sa se te yon okazyon pou petisyonè yo prezante  sitiyasyon pou moun jwennn enfòmasyon nan peyi dAyiti epi antre nan yon deba ak gouvènman ayisyen ki pat prezante pou reponn ak sa 2 estrikti sa yo te repwoche l. Petisyonè yo te prezante temwayaj kominote ki konsènen nan kad devlopman pwojè touristik avèk aktivte eksplorasyon konpayi min yo ap fè nan kèk rejyon nan peyi.  Nan prezantasyon yo, Petisyonè yo bay egzanp peyizan ki gentan pèdi jaden ak tè yo nan kad devlopman pwojè touristik epi lòt kategori peyizan ki te siyen yon swadizan akò tè ak konpayi min ki bay konpayi a otorizasyon pou itilize tè yo jan yo vle.  
Nap souliye,  kategori moun sa yo pa t konnen ki sa ki t ap rive yo; yo pa t gen enfòmasyon pou pèmèt yo defann dwa yo.  Nan temwayaj sa yo ki te akonpaye yon videyo, temwen yo ekspoze jan gouvènman an pa t janm bay enfòmasyon klè sou pwojè yo. Gouvènman an pa di tou, ki 
kalite pwojè yo ye ak kouman y ap dewoule – yo pa t ni enfòme moun ki sibi enpak dirèk pwojè yo – epi yo denonse dènye pwopozisyon lwa minyè an ki mande pou enfòmasyon enpòtan yo rete konfidansyèl pou 10 lane.
Akoz tout mank transparans ki gen sou kesyon endistri min yo ak devlopman touristik nan peyi a, Kolektif Jistis Min ak Obsèvatwa Megapwojè yo,‘Orvild Lafontaine yon jounalis envestigatè, ak Klinik Jistis Global, yon pwogram nan Fakilte Dwa Inivèsite New York, te mande odyans lan devan Komisyon EntèAmeriken Dwa Moun pou diskite dwa aksè enfòmasyon an jan Atik 40 Konstitisyon peyi Dayiti egzije Leta pibliye tout lwa, akò, dekrè, ak konvansyon entènasyonal epi pataje yo nan radyo ak televizyon nan lang Franse ak Kreyòl sou tout teritwa peyi dAyiti.
Odyans sa a te yon okazyon pou Gouvènman Ayisyen te reponn moun ki pataje enkyetid grav sou jan pwojè devlopman y ap dewoule nan peyi a ak ki eleman solisyon li pral pote
Regwoupman òganizasyon sa yo ki fè pati sosyete sivil ayisyen an endiye anpil pou konstate Leta Ayisyen boude gwo kokenn chenn aktivite sila. Nan sans sa, Kolektif la ak Obsèvatwa a rete kwè tout òganizasyon konsekan, tout sitwayen angaje, tout fòs viv anndan tankou deyò peyi a dwe kontinye batay pou fòse otorite Leta nan peyi dAyiti pran tout dispozisyon pou respekte ak pou fè respekte dwa tout sitwayen yo genyen pou yo gen aksè ak enfòmasyon sou sa ki konsène lavi yo ak lavni yo.

Pòtoprens, 19 Mas 2105

Franndy LESPERANCE
Kòdonatè Kolektif Jistis Min

Tel: (509) 37 24 81 99
� Kolektif Jistis Min se yon inisyativ PAPDA, POHDH, DOP, Tèt Kole Tipeyizan Ayisyen, JILAP ak MODEP pran pou konstwi yon mouvman nasyonal kont piyaj resous natirèl peyi a epi defann dwa pou se pèp ayisyen an ki gen kontwòl resous natirèl lakay li.








